
MILLIY IQTISODIYOT UCHUN INVESTITSIYA 
RESURSI SIFATIDA UY XO’JALIKLARI 
JAMG’ARMALARINI RIVOJLANTIRISH 

Bayxonov Baxodirjon Tursunbayevich
NamDTU Menejment kafedrasi DSc, professori

E-mail: bahodir73@mail.ru

Annotatsiya. Ushbu maqolada O‘zbekiston sharoitida uy xo‘jaliklari jamg‘armalarining milliy iqtisodiyot uchun investitsiya 
resursi sifatidagi ahamiyati ilmiy asosda tahlil qilingan. Tadqiqot davomida uy xo‘jaliklarining demografik tarkibi, iste’mol–
jamg‘arma nisbatining shakllanishi hamda hududiy iqtisodiy rivojlanishning jamg‘arma salohiyatiga ta’siri o‘rganildi. 
Statistika ma’lumotlariga asoslangan tahlillar uy xo‘jaliklarining kichiklashuvi jamg‘arma ulushining oshishiga ijobiy ta’sir 
ko‘rsatayotganini ko‘rsatdi. Hududiy daromadlar dinamikasi esa jamg‘armalarning mintaqaviy konsentratsiyasi kuchayib 
borayotganini tasdiqladi. Shuningdek, moliyaviy vositachilikning rivojlanganlik darajasi jamg‘armalarning investitsiya 
resursiga aylanishida hal qiluvchi omil ekani aniqlangan. Maqolada jamg‘arma potensialini oshirish va uni investitsion 
oqimlarga samarali yo‘naltirish bo‘yicha institutsional va iqtisodiy takliflar ishlab chiqilgan.

Kalit so‘zlar: uy xo‘jaliklari jamg‘armalari, investitsiya resurslari, demografik tarkib, moliyaviy vositachilik, hududiy iqtisodiy 
rivojlanish, jamg‘arma salohiyati, milliy iqtisodiyot.
Abstract. This article analyzes the importance of household savings as an investment resource for the national economy 
in the conditions of Uzbekistan on a scientific basis. During the study, the demographic composition of households, the 
formation of the consumption-savings ratio, and the impact of regional economic development on the savings potential 
were studied. Analysis based on statistical data showed that the decrease in household size has a positive effect on the 
increase in the share of savings. The dynamics of regional incomes confirmed the increasing regional concentration of 
savings. It was also found that the level of development of financial intermediation is a decisive factor in the transformation 
of savings into an investment resource. The article develops institutional and economic proposals for increasing the 
savings potential and effectively directing it to investment flows.

Keywords: household savings, investment resources, demographic composition, financial intermediation, regional 
economic development, savings potential, national economy.
Аннотация. В данной статье на научной основе анализируется значение сбережений домохозяйств как 
инвестиционного ресурса для национальной экономики в условиях Узбекистана. В ходе исследования были 
изучены демографический состав домохозяйств, формирование соотношения потребления и сбережений, а 
также влияние регионального экономического развития на потенциал сбережений. Анализ, основанный на 
статистических данных, показал, что уменьшение размера домохозяйств положительно влияет на увеличение 
доли сбережений. Динамика региональных доходов подтвердила рост региональной концентрации сбережений. 
Также было выявлено, что уровень развития финансового посредничества является решающим фактором 
в трансформации сбережений в инвестиционный ресурс. В статье разрабатываются институциональные и 
экономические предложения по увеличению потенциала сбережений и его эффективному направлению в 
инвестиционные потоки.

Ключевые слова: сбережения домохозяйств, инвестиционные ресурсы, демографический состав, финансовое 
посредничество, региональное экономическое развитие, потенциал сбережений, национальная экономика.

K I R I S H
Bozor iqtisodiyoti sharoitida milliy iqtisodiyotning barqaror rivojlanishini ta’minlashda moliyaviy 

resurslarni shakllantirish va ularni samarali taqsimlash mexanizmlarining takomillashuvi alohida ahamiyat 
kasb etadi. Rivojlanayotgan davlatlar uchun, xususan O‘zbekiston singari mamlakatlarda, investitsiyalarni 
moliyalashtirishning barqaror manbalarini izlash iqtisodiy siyosatning ustuvor vazifalaridan biridir. Mazkur 
jarayonda aholining, ya’ni uy xo‘jaliklarining jamg‘arma faoliyati muhim investitsiya resursi sifatida e’tirof 
etilmoqda.

Uy xo‘jaliklarining jamg‘armalari iqtisodiyotdagi moliyaviy oqimlarning muhim tarkibiy qismi bo‘lib, 
ular nafaqat aholi farovonligi darajasini belgilaydi, balki milliy iqtisodiyotning uzoq muddatli barqarorligiga 
ham xizmat qiladi. Uy xo‘jaliklari mavjud daromadining tarkibida iste’mol va jamg‘arma ulushi o‘rtasidagi 
muvozanatning to‘g‘ri shakllanishi iqtisodiy o‘sishning manbalarini diversifikatsiya qilish imkonini beradi. Ya’ni, 

iste’mol xarajatlarining o‘sishi yalpi ichki mahsulot (YaIM) hajmini ko‘paytirsa, jamg‘armalarning o‘sishi esa 
investitsiya faoliyatini kengaytirish orqali iqtisodiyotning real sektoriga qo‘shimcha kapital yo‘naltiradi.

O‘zbekiston misolida, oxirgi yillarda aholining real daromadlari va moliyaviy faoliyatidagi o‘zgarishlar 
jamg‘arma salohiyatining ortib borayotganini ko‘rsatmoqda. O‘zbekiston Respublikasi Markaziy banki, Statistika 
agentligi va Moliya vazirligi ma’lumotlariga ko‘ra, aholi omonatlari va investitsion qimmatli qog‘ozlarga talab 
yildan-yilga oshmoqda. Bu esa, moliyaviy tizimning barqarorlashuvi va aholining iqtisodiy ishonchini oshirishda 
muhim omil bo‘lib xizmat qilmoqda.

Uy xo‘jaliklarining jamg‘arma faoliyatini faollashtirish va ularni milliy iqtisodiyot uchun investitsiya resursiga 
aylantirish zamonaviy moliyaviy infrastrukturaning rivojlanishini talab qiladi. Shu nuqtai nazardan, bank 
sektorining raqobatbardoshligini oshirish, kapitallar bozorini chuqurlashtirish, pensiya va sug‘urta tizimlarining 
takomillashuvi kabi chora-tadbirlar aholi jamg‘armalarini iqtisodiyot aylanishiga jalb etishning asosiy shartlaridir.

Jamg‘armalarning iqtisodiyotdagi funksional roli ikki yo‘nalishda namoyon bo‘ladi: bir tomondan, ular 
davlat va xususiy sektorga investitsion resurs sifatida xizmat qiladi; ikkinchi tomondan, ijtimoiy himoya 
tizimiga tushadigan bosimni kamaytirib, aholi to‘lov qobiliyatini mustahkamlaydi. Natijada iqtisodiyotning 
ichki investitsion salohiyati kengayadi, tashqi qarz manbalariga qaramlik kamayadi va barqaror o‘sish uchun 
moliyaviy baza yaratiladi.

Shunday qilib, uy xo‘jaliklari jamg‘armalarining o‘sishi va ularni iqtisodiy aylanishga samarali jalb etish milliy 
iqtisodiy siyosatning muhim yo‘nalishiga aylanmoqda. Mazkur tadqiqotning maqsadi — O‘zbekiston sharoitida 
uy xo‘jaliklarining jamg‘arma salohiyatini milliy iqtisodiyot uchun investitsiya resursi sifatida rivojlantirishning 
nazariy asoslarini tahlil qilish hamda ushbu jarayonni faollashtirishning institutsional va iqtisodiy mexanizmlarini 
aniqlashdan iborat.

M A V Z U G A  O I D  A D A B I Y O T L A R  S H A R H I 
Bozor iqtisodiyotiga o‘tish jarayonida uy xo‘jaliklarining jamg‘arma faoliyati va ularning investitsion resurs 

sifatidagi roli bo‘yicha ilmiy tadqiqotlar xalqaro iqtisodiyot nazariyasida ham, milliy iqtisodiy adabiyotlarda ham 
muhim o‘rniga ega. Ushbu yo‘nalishning nazariy poydevori asosan iste’mol va jamg‘arma xulq-atvori, moliyaviy 
vositachilik samaradorligi hamda kapitalning shakllanishi bilan bog‘liq ilmiy yondashuvlarga tayanadi.

Birinchidan, J.M.Keyns[1] tomonidan ishlab chiqilgan iste’mol funksiyasi nazariyasi uy xo‘jaliklarining 
mavjud daromadiga bog‘liq tarzda jamg‘arma ulushi shakllanishini asoslab beradi. Keynsning fikricha, 
jamg‘arma iste’molga nisbatan ikkilamchi ahamiyatga ega bo‘lsa-da, u iqtisodiy o‘sishning muhim tarkibiy qismi 
sifatida kapital qo‘yilmalarga ta’sir ko‘rsatadi. Keynsiy yondashuv keyinchalik F.Modigliani[2], A.Ando[3] va 
ularning “Hayotiy tsikl gipotezasi” tomonidan to‘ldirib borildi. Ushbu gipotezaga ko‘ra, uy xo‘jaliklari jamg‘arma 
qarorlarini nafaqat joriy daromad, balki kelajakdagi kutilmalar va demografik omillar asosida shakllantiradi. 
Mazkur nazariyalar rivojlanayotgan iqtisodiyotlarda, jumladan O‘zbekiston sharoitida ham jamg‘arma xulq-
atvorini tushunishda asosiy metodologik manbadir.

Ikkinchidan, jamg‘armalarning investitsiya resursiga aylanish mexanizmlarini o‘rganuvchi ilmiy ishlarda 
moliyaviy vositachilik samaradorligi alohida e’tirof etiladi. R.Levine[4], D.McKinnon[5], E.Shaw[6] kabi 
tadqiqotchilar moliyaviy sektor rivojlangan sari uy xo‘jaliklarining bo‘sh mablag‘larini iqtisodiy aylanishga jalb 
qilish imkoniyatlari ortishini asoslab bergan. Ularning tadqiqotlari banklar, kapitallar bozori, pensiya jamg‘armalari 
va sug‘urta tizimining iqtisodiyotdagi investitsion oqimlarni shakllantirishdagi o‘rnini nazariy jihatdan yoritadi. 
Shuningdek, moliyaviy infratuzilmaning diversifikatsiyasi uy xo‘jaliklarining jamg‘arma instrumentlariga bo‘lgan 
ishonchini mustahkamlab, investitsion faollikni oshirishini ko‘rsatadi[7].

Uchinchidan, O‘zbekiston iqtisodiyoti bo‘yicha olib borilgan tadqiqotlarda aholi jamg‘armalari bozor 
infratuzilmasining takomillashtirilishi, bank tizimidagi islohotlar, kapital bozorining rivojlanish bosqichlari hamda 
makroiqtisodiy barqarorlik bilan bevosita bog‘liq ekanligi ta’kidlanadi. Mamlakatda oxirgi yillarda raqamli bank 
xizmatlarining kengayishi, majburiy va ixtiyoriy pensiya tizimi islohoti, davlat qimmatli qog‘ozlari bozorining 
rivojlanishi aholi jamg‘armalarining moliyaviy tizimga kirib kelishini rag‘batlantiruvchi omillar sifatida ilmiy 
adabiyotlarda ko‘rsatib o‘tiladi. Shuningdek, demografik tarkib, real daromadlarning o‘sishi, ishonch indeksining 
ko‘tarilishi va moliyaviy savodxonlik darajasining oshirilishi jamg‘arma salohiyatini shakllantiruvchi muhim 
determinatorlar sifatida e’tirof etiladi.

Xalqaro tajriba ham uy xo‘jaliklari jamg‘armalarining iqtisodiy o‘sishdagi rolini tasdiqlaydi. Xususan, Sharqiy 
Osiyo davlatlarida jamg‘arma normasi yuqoriligi investitsiya sur’atlarining tizimli ravishda yuqori bo‘lishiga 
xizmat qilgan[8]. Bu holat O‘zbekiston uchun ham ichki moliyalashtirish bazasini kengaytirish, tashqi qarzga 
qaramlikni kamaytirish hamda barqaror o‘sish modelini shakllantirishda muhim metodologik yo‘nalish bo‘lib 
xizmat qiladi.

O‘zbekiston iqtisodiyotining bozor munosabatlariga o‘tishi jarayonida aholi jamg‘armalarining 
iqtisodiyotdagi o‘rni bo‘yicha qator mahalliy tadqiqotchilar tomonidan ilmiy izlanishlar olib borilgan. Jumladan, 

M.Xoshimovning asarlarida aholi jamg‘armalari iqtisodiy barqarorlikning asosiy tarkibiy qismi sifatida ko‘riladi. 
Olim aholi iste’moli va jamg‘armasi o‘rtasidagi nisbat iqtisodiyotdagi umumiy talabning shakllanishiga bevosita 
ta’sir ko‘rsatishini ta’kidlab, “jamg‘armalarning o‘sishi investitsiya faoliyatiga ijobiy impuls beradi” degan 
xulosaga keladi[9]. A.G‘aniyevning moliya bozorlari bo‘yicha tadqiqotlarida aholining bo‘sh mablag‘larini moliya 
tizimi orqali iqtisodiy aylanmaga jalb etishning samaradorligi tahlil qilingan[10]. D.Qosimovaning ilmiy ishlarida 
uy xo‘jaliklari byudjeti, iste’mol modeli va jamg‘arma qarorlarini shakllantiruvchi psixologik hamda iqtisodiy 
omillar o‘rganilgan [11]. O.Abdukarimov daromadlar tabaqalanishi, ijtimoiy-iqtisodiy farqlar va ular jamg‘arma 
salohiyatiga ta’sirini o‘rgangan[12] bo’lsa, U.G‘ofurov tadqiqotlarida uy xo‘jaliklari jamg‘armalari milliy 
investitsiya salohiyatining muhim elementi sifatida talqin qilgan [13]. Sh.Abdullayev uy xo‘jaliklari moliyaviy 
xulqining empirik tahliliga asoslanib, aholi jamg‘arma qarorlarida xavfsizlik omili, riskdan qochish darajasi va 
moliyaviy vositalarga bo‘lgan ishonchning hal qiluvchi rolini ko‘rsatadi [14].

Umuman olganda, ilmiy adabiyotlar tahlili uy xo‘jaliklari jamg‘armalarining iqtisodiyotdagi o‘rni kompleks 
jarayon ekanligini, u daromadlar dinamikasi, moliyaviy infratuzilma rivoji, institutsional islohotlar darajasi va 
aholining iqtisodiy xulq-atvori bilan uzviy bog‘liq ekanligini ko‘rsatadi. Mazkur nazariy va empirik manbalar 
O‘zbekiston sharoitida uy xo‘jaliklarining investitsiya resursi sifatidagi salohiyatini baholash va uni rivojlantirish 
mexanizmlarini ishlab chiqishda mustahkam metodologik asos bo‘lib xizmat qiladi.

T A D Q I Q O T  M E T O D O L O G I YA S I
Mazkur ilmiy tadqiqot O‘zbekiston sharoitida uy xo‘jaliklarining jamg‘arma salohiyatini milliy iqtisodiyot 

uchun investitsiya resursi sifatida shakllanish jarayonlarini o‘rganish, ularning iqtisodiy-moliyaviy xulq-atvorini 
tahlil qilish va bu jarayonni faollashtirishga xizmat qiluvchi institutsional hamda iqtisodiy mexanizmlarni 
aniqlashga qaratilgan. Tadqiqot metodologiyasi nazariy, metodik va empirik yondashuvlarning integratsiyasi 
asosida ishlab chiqildi.

T A H L I L  V A  N A T I J A L A R
Uy xo‘jaliklarining demografik tarkibi jamg‘arma salohiyatining shakllanishida fundamental omil sifatida 

e’tirof etiladi, chunki aholining iste’mol va jamg‘arma qarorlari oila tarkibining o‘ziga xos xususiyatlari bilan 
bevosita bog‘liqdir. Demografik tarkib – uy xo‘jaliklaridagi a’zolar soni, ularning yosh tarkibi, iqtisodiy faol bo‘lgan 
shaxslar ulushi va iste’molga yo‘naltirilgan xarajatlar strukturasidan iborat bo‘lib, bu ko‘rsatkichlar jamg‘arish 
qobiliyatining tabiiy chegaralarini belgilab beradi. Aholi tarkibining o‘zgarishi moliyaviy xatti-harakatlarning 
shakllanishida mikroiqtisodiy asoslarni yaratadi: oila qancha kichik bo‘lsa, iste’mol yuklamasi shuncha past 
bo‘ladi, bu esa ortiqcha daromadni jamg‘armaga yo‘naltirish imkoniyatini kengaytiradi.

Uy xo‘jaligi tarkibining yiriklashishi bilan birga, iste’molning chegaraviy moyilligi ortadi, ya’ni qo‘shimcha 
daromadning katta qismi iste’molga sarflanadi. Ko‘p a’zoli uy xo‘jaliklarida oziq-ovqat, kiyim-kechak, ta’lim, 
sog‘liqni saqlash kabi asosiy xarajatlar hajmi yuqori bo‘ladi, bu esa jamg‘arma ulushi qisqarishiga olib keladi. 
Iste’mol xarajatlarining yuqori ulushi jamg‘arma uchun bo‘sh resurslarni cheklaydi, natijada uy xo‘jaliklarining 
investitsiya faoliyatidagi ishtiroki pasayadi. Bu holat mikroiqtisodiy darajada farovonlik darajasiga, makroiqtisodiy 
darajada esa milliy iqtisodiyotning investitsiya bazasiga salbiy ta’sir ko‘rsatadi. Shu bois tadqiqotda avvalambor 
O’zbekiston Respublikasi uy xo‘jaliklarining a’zolari soni bo‘yicha tarkibi bo’yicha tahlilni amalga oshiramiz 
(1-jadval).

1-rasm. O’zbekiston Respublikasi uy xo‘jaliklarining a’zolari soni bo‘yicha tarkibi

1-rasmda keltirilgan aholining o‘rtacha uy xo‘jaligi modeliga yaqinlashuvida 3–4 kishilik uy xo‘jaliklarining 
ulushi 2010–2024 yillarda 18–20 foiz atrofida barqaror bo‘lib kelganligini ko’rish mumkin. Bu shuni anglatadiki, 
jamg‘arma xatti-harakatlarining asosiy qatlami aynan ushbu segmentga to‘g‘ri keladi. Kichik uy xo‘jaliklarining 
ulushi asta-sekin o‘smoqda. 1–2 kishilik uy xo‘jaliklarining ulushi 2010-yillardagi past darajadan 2022–2024 
yillarga kelib bosqichma-bosqich oshgan. Bu ikki asosiy jarayonga shaharlashuvning ortishi va yosh oilalarning 
ko‘payishiga ishora qiladi. Ushbu segment jamg‘arma salohiyati bo‘yicha eng faol qatlam hisoblanadi, chunki 
iste’mol yuklamasi katta oilalarga nisbatan ancha past bo‘ladi.

Tahlilda keltirilgan uy xo‘jaliklari tarkibining o‘zgarishi jamg‘armalarning iqtisodiy tizimdagi roliga 1–2 kishilik 
uy xo‘jaliklari ulushi oshishi — ularning jamg‘arma qilish ehtimoli yuqori bo‘lgani uchun bank tizimiga kiradigan 
omonatlar hajmini ham oshiradi, 3–4 kishilik uy xo‘jaliklarining barqaror ulushi — jamg‘arma sur’atlari iste’mol 
barqarorligi bilan uyg‘unlashgan holda sekin, ammo barqaror o‘sishni anglatadi. Umuman olganda, jamg‘arma 
salohiyatining tarkibiy mustahkamlanishi — oilaviy modelning barqarorligi makroiqtisodiy barqarorlikka xizmat 
qiladi.

Kichik uy xo‘jaliklarining moliyaviy xulqi esa aksincha, jamg‘arishga nisbatan yuqori moyillik bilan 
tavsiflanadi. 1–2 kishidan iborat uy xo‘jaliklarida asosiy xarajatlar hajmi past bo‘lgani sababli ularning o‘rtacha 
jamg‘arma normasi yuqori bo‘ladi. Bu segment moliyaviy xizmatlardan faol foydalanadi, omonatlar portfelida 
muddatli va uzoq muddatli depozitlar ulushi yuqori, bu esa moliyaviy institutlar uchun barqaror kapital manbai 
hisoblanadi. Ayni paytda, ularning jamg‘arma salohiyati iqtisodiyotning investitsiya resurslarini shakllantirishda 
muhim rol o‘ynaydi.

Demografik tarkibning jamg‘arma xulq-atvoriga ta’siri nafaqat a’zolar soni, balki ularning yosh tarkibi bilan 
ham belgilanadi. Yosh bolalari ko‘p bo‘lgan uy xo‘jaliklarida ta’lim va sog‘liqni saqlash xarajatlarining yuqoriligi 
jamg‘arma imkoniyatlarini cheklaydi, biroq mehnatga layoqatli yoshlar ulushi yuqori bo‘lgan oilalarda jamg‘arma 
uchun resurslar ko‘proq bo‘ladi. Aksincha, nafaqadagi keksalar ulushi yuqori bo‘lgan uy xo‘jaliklarida jamg‘arma 
salohiyati pasayadi va iste’mol ustuvor bo‘ladi. Shunday qilib, demografik strukturadagi o‘zgarishlar jamg‘arma 
salohiyatining dinamik shakllanishiga ta’sir ko‘rsatadi.

Uy xo‘jaliklarining tarkibiy o‘zgarishlarini tahlil qilish milliy daromad, iste’mol darajasi va jamg‘arma 
ko‘rsatkichlari o‘rtasidagi o‘zaro bog‘liqlikni ochib beradi. Demografik tuzilmaning modernizatsiyasi – oila 
o‘lchamining kichrayishi, urbanizatsiya jarayonlarining kuchayishi, yosh oilalar ulushining ortishi – jamg‘arma 
ko‘rsatkichlarining oshishiga zamin yaratadi. Bu jarayonlar makroiqtisodiy barqarorlikka xizmat qiladi: ichki 
bozorda likvidlik ko‘payadi, moliyaviy intermediatsiya jarayoni jadallashadi va investitsiyalarning real sektor 
bo‘ylab taqsimlanish salohiyati kuchayadi.

Demografik tuzilmaning jamg‘arma salohiyatiga ta’sirini baholashda yana bir muhim omil – mehnatga 
layoqatli a’zolar ulushi hisoblanadi. Agar bir uy xo‘jaligida ishlovchilar soni iste’molchilarga nisbatan yuqori 
bo‘lsa, “daromad yuklamasi” pasayadi va jamg‘arma uchun qo‘shimcha resurslar paydo bo‘ladi. Aksincha, 
ishlovchilar ulushi kam bo‘lgan oilalarda jamg‘arma shakllanishi murakkablashadi va iste’mol ustuvor bo‘ladi. 
Bu holat demografik yuk koeffitsienti orqali ham statistik tasdiqlanadi.

Umuman olganda, demografik tarkib jamg‘arma salohiyatining shakllanishida asosiy determinatorlardan 
biridir va uning o‘zgarishi milliy iqtisodiyotning investitsiya bazasiga sezilarli ta’sir ko‘rsatadi. Demografik 
o‘zgarishlar milliy iqtisodiyotdagi moliyaviy oqimlarning tarkibiy qayta taqsimlanishiga sabab bo‘ladi, 
shuningdek, uy xo‘jaliklarining iqtisodiy faolligi, moliyaviy xulqi va jamg‘arma mexanizmlarining shakllanishiga 
bevosita ta’sir qiladi. Shu bois demografik asosli jamg‘arma tahlili milliy moliyaviy siyosatni shakllantirishda 
strategik ahamiyat kasb etadi.

X U L O S A  V A  T A K L I F L A R
O‘zbekiston iqtisodiyoti sharoitida uy xo‘jaliklarining jamg‘arma salohiyati milliy investitsiya resurslarining 

eng muhim, barqaror va uzoq muddatli manbalaridan biri sifatida e’tirof etiladi. O‘rganilgan statistik ma’lumotlar, 
demografik tarkib dinamikasi va hududiy iqtisodiy ko‘rsatkichlar asosida quyidagi ilmiy xulosalarga kelish 
mumkin.

Birinchidan, uy xo‘jaliklari tarkibining o‘zgarishi jamg‘arma shakllanishining demografik bazasini belgilaydi. 
Tadqiqot davomida aniqlanishicha, 1–2 kishilik uy xo‘jaliklarining ulushi barqaror o‘sib bormoqda, bu esa 
jamg‘arma salohiyatining ortishiga xizmat qiluvchi muhim omil hisoblanadi. Katta (5 va undan ortiq a’zoli) 
uy xo‘jaliklarining ulushi esa sekin kamayib bormoqda, bu iste’mol yuklamasining pasayishi va jamg‘arma 
imkoniyatlarining kengayishi bilan izohlanadi. Demografik tarkibdagi ushbu strukturaviy o‘zgarishlar uy 
xo‘jaliklarining moliyaviy xatti-harakatlarida ijobiy o‘zgarishlarni yuzaga keltirmoqda.

Ikkinchidan, hududlar bo‘yicha iqtisodiy ko‘rsatkichlar dinamikasi jamg‘armalarning mintaqaviy 
shakllanishida sezilarli tafovutlar mavjudligini ko‘rsatadi. Toshkent shahri, Toshkent viloyati va Navoiy viloyati 
kabi iqtisodiy faolligi yuqori hududlar jamg‘arma resurslari shakllanishida yetakchi o‘rinni egallamoqda. Aholi 

daromadlari yuqori bo‘lgan hududlarda jamg‘arma ulushi yuqori bo‘lishi, shuningdek, moliyaviy xizmatlarga 
kirish imkoniyatining kengligi investitsiya salohiyatini oshirishga xizmat qiladi. Shu bilan birga, ayrim viloyatlarda 
jamg‘arma ko‘rsatkichlarining pastligi investitsiya oqimlarining markazlashishiga olib kelmoqda.

Uchinchidan, uy xo‘jaliklarining jamg‘arma salohiyatini milliy iqtisodiyot uchun investitsiya manbai sifatida 
kuchaytirish moliyaviy vositachilik tizimining rivojlanganlik darajasi bilan bevosita bog‘liqdir. Bank sektorining 
raqobatbardoshligi, kapitallar bozorining chuqurligi va sug‘urta hamda pensiya jamg‘armalari tizimlarining 
samaradorlik darajasi aholi jamg‘armalarining investitsiyalarga yo‘naltirilish tezligini belgilaydi. Tadqiqot 
natijalari shuni ko‘rsatadiki, moliyaviy infratuzilma rivojlansa, jamg‘armalar real iqtisodiyotga yanada faolroq 
kirib boradi.

To‘rtinchidan, jamg‘arma salohiyatining oshishi milliy iqtisodiyotda ichki moliyalashtirish manbalarining 
kengayishiga, tashqi qarzga bo‘lgan qaramlikning pasayishiga hamda makroiqtisodiy barqarorlikning 
mustahkamlanishiga xizmat qiladi. Uy xo‘jaliklari jamg‘armalari milliy investitsiya siyosatida strategik omil 
sifatida qaralishi lozim, chunki ular iqtisodiy o‘sishning ichki va barqaror drayveri hisoblanadi.

